
A.L. 8 tal-2024

ATT DWAR IT-TAXXA FUQ L-INCOME
(KAP. 123)

Regoli tal-2024 dwar Income minn Attività Artistika

BIS-SAĦĦA tas-setgħat mogħtija bl-artikoli 56(26A)(ċ) u 96 tal-
Att dwar it-Taxxa fuq l-Income, il-Ministru responsabbli għall-finanzi
għamel dawn ir-regoli li ġejjin:-

Titolu.1. It-titolu ta’ dawn ir-regoli hu r-Regoli tal-2024 dwar
Income minn Attività Artistika.

Tifsir.2. F’dawn ir-regoli, kemm-il darba r-rabta tal-kliem ma
teħtieġx xort’oħra: 

Kap. 123."Att" tfisser l-Att dwar it-Taxxa fuq l-Income;

"Kummissarju" għandu jkollha l-istess tifsira kif mogħti
lilha fl-Att.

Limitazzjonijiet 
u 
kondizzjonijiet.

3. Id-dispożizzjonijiet tal-artikolu 56(26A) tal-Att għandhom
ikunu soġġetti għal-limitazzjonijiet u l-kondizzjonijiet li ġejjin u għad-
dispożizzjonijiet l-oħra ta’ dawn ir-regoli:

(a) għandhom japplikaw għal income derivat minn
individwu fl-1 ta’ Jannar 2022 jew wara minn sengħa, negozju,
professjoni jew vokazzjoni li jkun taxxabbli skont l-artikolu
4(1)(a) tal-Att;

(b) it-taxxa bir-rata provduta fl-imsemmi artikolu
56(26A) tal-Att għandha titħallas fuq id-dħul gross qabel l-ebda
tnaqqis ta’ kwalunkwe xorta u għandha tiġi applikata: 

(i) għas-sena ta’ stima 2023, għal ammont li ma
jeċċedix tletin elf euro (€30,000); u

(ii) għal kwalunkwe sena ta’ stima oħra, għal
ammont li ma jeċċedix ħamsin elf euro (€50,000);

(ċ) l-income soġġett għall-imsemmija rata ta’ taxxa
għandu jiġi rappurtat fuq formola approvata mill-Kummissarju
flimkien ma’ dawk id-dettalji li jistgħu jkunu meħtieġa skont tali
formola jew b’mod ieħor mitluba mill-Kummissarju sa mhux
aktar tard mit-30 ta’ April tas-sena ta’ stima relattiva u t-taxxa
fuqu għandha titħallas sa mhux aktar tard mid-data msemmija.

Taxxa fuq l-
eċċess.

Kap. 372.

4. (1) Meta d-dħul gross derivat minn individwu minn
attività artistika li għalih japplika l-artikolu 56(26A) tal-Att jeċċedi l-
ammont imsemmi fis-subparagrafu (i) jew (ii) tal-paragrafu (b) tar-
regola 3, skont liema minnhom tkun applikabbli, jew l-ammont
rappurtat skont ir-regola 3(b), liema minnhom ikun l-inqas, l-imsemmi
individwu għandu jirrapporta tali eċċess fi prospett tat-taxxa mibgħut
skont l-artikolu 10 tal-Att dwar l-Amministrazzjoni tat-Taxxa.

(2) Tnaqqis li jista’ jingħata skont l-artikolu 14 tal-Att fir-
rigward ta’ spejjeż inkorsi fil-produzzjoni ta’ income derivat minn
attività artistika jista’ jintalab kontra d-dħul gross li jkun irrappurtat fi
prospett kif intqal qabel, iżda tali tnaqqis ma għandux jeċċedi l-
ammont tal-imsemmi eċċess.

(3) L-income li għandu jiġi rappurtat fi prospett skont is-
subregola (1) wara li jsir it-tnaqqis imsemmi għandu jifforma parti
mill-income taxxabbli tal-individwu inkwistjoni u għandu jkun soġġett
għat-taxxa bir-rati stabbiliti fl-artikolu 56(1)(a) jew (b) tal-Att. Id-
dispożizzjonijiet tal-artikolu 90A tal-Att ma għandhomx japplikaw
għal tali income.

Setgħat tal-
Kunsill Malti 
għall-Arti.

5.  Għall-fini ta’ ħruġ ta’ ċertifikat skont l-artikolu 56(26A)(b)
tal-Att, il-Kunsill Malti għall-Arti jista’ jeħtieġ dik l-informazzjoni u
evidenza, u jista’ jadotta dawk il-kriterji u linji gwida kif huwa jista’,
fid-diskrezzjoni tiegħu, iqis xieraq.

Għażla. 6. Individwu li jaqla’ income minn attività artistika u li ma
jirrappurtax tali income kif provdut fir-regola 3(ċ) għandu jitqies li
jkun eżerċita l-għażla msemmija fl-artikolu 56(26A) tal-Att.

